
Nafarroako tokiko sektore publikoak 36,9 milioi euroko soberakina izan zuen 2005ean

Udalerriek eta kontzejuek 2004an baino emaitza hobeak izan zituzten, oro har

Osteguna, 2007ko abenduaren 13a. Nafarroako tokiko sektore publikoak 36.950.515 euroko aurrekontu soberakina izan zuen 2005ean. Datu horiek Toki Administrazioko Departamentuak Comptos Ganberari igorritako txostenean daude, eta islatzen dutenez, udalerriek eta kontzejuek 2004an baino emaitza hobeak izan zituzten (oro har) 2005ean, eta aurrekontua %179 handitu zen. 


Hortaz, biztanleko diru sarrerak %9 handitu ziren (1.243 euro biztanleko, 2005ean), eta gastua, berriz, %4 (1.243 euro biztanleko, 2005ean). Gainera, 2002az geroztik, aurrekontu saldoak %88 egin du gora. 


2005eko aurrekontuen gauzapenari buruzko informazioa baliatuz egin zuen analisi hori Departamentuak. Hain zuzen ere, Nafarroako 272 udalerrietatik 269 izan zituen kontuan; hots, Nafarroako biztanleen %98,9. Udalerriek emandako datuen arabera, 2005eko aurrezki garbi positiboa 53.940.572 eurokoa izan zen, eta diru horrek inbertsio berriak egitea ahalbidetu zuen. Zorpetze maila, berriz, sarrera arrunten %5ekoa izan zen. Zor bizia 223.666.623 eurokoa izan zen, eta zorpetzeko ahalmen gehigarria sarrera arrunten %10ekoa. Hartara, 2005eko abenduaren 31n 248.240.942 euroko geldikin positiboa zuen Nafarroako tokiko sektore publikoak (horietatik 112,3 gastu orokorretarako).


Kudeaketa eta Lankidetza Ekonomikorako Zerbitzuko teknikariek kontuan hartutako datuetatik ateratako ondorioak honako hauek dira: Nafarroako tokiko sektore publikoaren egoera, oro har, oso ona da. 2005eko soberakina nabarmena izan zen, eta sarrera arruntek funtzionamenduko gastuei eta zorpetzetik ondorioztatutako finantza kargari aurre egitea ahalbidetu zuten. Aipaturiko finantza karga sarrera arrunten %5ekoa izan zen, eta Nafarroan bertan sortutako eta pilatutako bitartekoen bidez finantzatzeko ahalmen handia izatea ahalbidetu zuen. 


Gainera, 2005eko egoera aurreko urteetakoa baino hobea izan zen. Izan ere, sarrerek %9 egin zuten gora, oro har, eta gastua %5 handitu zen. Orokorrean, ondare arloko diru sarrerek nabarmen egin zuten gora (2004ko sarrerak ia bikoiztu egin zituzten). Zerga arloko sarrerek ere dinamismo handia agertu zuten, eta urteko hazkunde tasa %7 ingurukoa izan zen. 

Udaletxeak eta kontzejuak


Udalei eta horien erakunde autonomoei dagokienez, biztanleko sarrera arrunta 805 eurokoa izan zen, batez beste. Diru sarrerarik txikiena 10.001 eta 20.000 biztanle arteko Udalek izan zuten: 705 euro biztanleko. 1.001 eta 2.000 biztanle arteko Udaletan, berriz, biztanleko diru sarrera 912 eurokoa izan zen. Zerga arloko sarreren kasuan ere egoera berbera izan zen. Diru sarrerarik handiena 1.001 eta 2.000 biztanle arteko Udalek izan zuten (560 euro biztanleko), eta txikiena, berriz, 10.001 eta 20.000 biztanle artekoek (341 euro biztanleko).


Bestalde, kontzejuetako gastuak behera egin zuen, 2004an gertatu zen bezalaxe. Hala ere, 2005eko jaitsiera ez zen hain nabarmena izan (%5, hain zuzen ere). Era berean, mankomunitateetako gastua %3 handitu zen, eta udaletakoa %6. 


Gastuen %61 funtzionamendukoak izan ziren (langileak eta erosketak, batik bat). 2004an, berriz, gastuen %59 izan ziren funtzionamendukoak (hots, 2005ean baino %9 gutxiago).


Nafarroako udalerri eta kontzejuetako zor biziari dagokionez, %2ko gorakada izan zuen 2005ean. Aurreko urteetan, aldiz, gorakada askoz nabarmenagoa izan zen. Gainera, gastu orokorretarako geldikinak %4 egin zuen gora (142 euro biztanleko).

Mankomunitateak eta tradiziozko taldeak


Mankomunitate eta tradiziozko taldeei dagokienez, zor bizia 8.034.758 eurokoa izan zen 2005. urtearen amaieran, eta beraz, gora egin zuen (gutxi bada ere). Gainera, ia zor guztia finantza erakundeekin hartutakoa zen. 

Toki erakunde horiek 87.876.619 euroko sarrerak izan zituzten 2005ean, eta beraz, behin betiko aurreikuspenen %63 gauzatu zituzten. Erabateko sarreren %60 sarrera arrunten bidez lortu zituzten. Tasen bidez, berriz, erabateko sarreren %27 lortu zuten, eta transferentzia arrunten bidez apur bat gutxiago, %26. Mankomunitateek eta tradiziozko taldeek mendekotasun handia izan zuten finantzaketa arloan; izan ere, sarreren %63 transferentzien bidez eskuratu zituzten. Inbertsioak finantzatzeko transferentziak nabarmendu behar dira (ia 33 milioi euro, orotara). Hori guztia Mankomunitate eta tradiziozko taldeen inbertsio maila handiari zor zaio. 

